
 

შესვლის ვიზა „თვითდასაქმებისთვის“ (V.S.U. ან V.N.) 

„Decreto Flussi“-თი დადგენილი კვოტების ფარგლებში შესვლა 

 

თვითდასაქმების ვიზა უცხო ქვეყნის მოქალაქეს საშუალებას აძლევს, შევიდეს იტალიაში 

მოკლევადიანი ან გრძელვადიანი ყოფნის მიზნით, განსაზღვრული ან განუსაზღვრელი 

ვადით, იმ შემთხვევაში, თუ მას სურს განახორციელოს დამოუკიდებელი პროფესიული 

ან შრომითი საქმიანობა, დაქირავებული შრომითი ურთიერთობის გარეშე, 1998 წლის № 

286 საკანონმდებლო აქტის (კონსოლიდირებული კანონის) 26-ე მუხლის შესაბამისად. 

კვოტების ფარგლებში თვითდასაქმების მიზნით იტალიაში შესვლა ნებადართულია 

მხოლოდ და მხოლოდ იმ კატეგორიის პირებისთვის, რომლებიც მითითებულია მოქმედ 

„Decreto Flussi“-ში (2026 წლისთვის — მინისტრთა საბჭოს თავმჯდომარის 2025 წლის 2 

ოქტომბრის დეკრეტი): 

a) მეწარმეები, რომლებიც აპირებენ იტალიის ეკონომიკისთვის მნიშვნელოვანი 

საინვესტიციო გეგმის განხორციელებას, საკუთარი სახსრებიდან არანაკლებ 500 000 

ევროს ინვესტირებით და სულ მცირე სამი ახალი სამუშაო ადგილის შექმნით; 

b) თავისუფალი პროფესიის წარმომადგენლები, რომლებსაც სურთ 

განახორციელონ რეგულირებადი ან ზედამხედველობას დაქვემდებარებული 

პროფესიული საქმიანობა, ან ისეთი არარეგულირებადი პროფესიული საქმიანობა, 

რომელიც ეროვნულ დონეზე წარმოდგენილია იმ ასოციაციების მიერ, რომლებიც 

რეგისტრირებულია საჯარო ადმინისტრაციული ორგანოების მიერ წარმოებულ სიებში 

და გასცემენ თავიანთი წევრების მომსახურების ხარისხისა და პროფესიული 

კვალიფიკაციის დამადასტურებელ სერტიფიკატს; 

c) კომპანიებში ხელმძღვანელ ან სამეთვალყურეო თანამდებობებზე მყოფი 

პირები, რომელთა თანამდებობებიც პირდაპირ არის გათვალისწინებული 2011 წლის 11 

მაისის № 850 უწყებათაშორისი დეკრეტით; 

d) აღიარებული სახელის მქონე ან მაღალი პროფესიული კვალიფიკაციის მქონე 

ხელოვანები, რომლებიც დაქირავებულნი არიან საჯარო ან კერძო ორგანიზაციების მიერ, 



იმ პირობით, რომ დაკმაყოფილებულია 2011 წლის 11 მაისის № 850 უწყებათაშორისი 

დეკრეტით პირდაპირ განსაზღვრული მოთხოვნები; 

e) უცხო ქვეყნის მოქალაქეები, რომლებიც აპირებენ „ინოვაციური სტარტაპის“ 

ტიპის კომპანიების დაარსებას 2012 წლის 17 დეკემბრის № 221 კანონის შესაბამისად, იმ 

პირობით, რომ ისინი აკმაყოფილებენ იმავე კანონით დადგენილ მოთხოვნებს და 

კომპანიასთან აქვთ თვითდასაქმებაზე დაფუძნებული შრომითი ურთიერთობა. 

სავიზო განაცხადს თან უნდა ახლდეს შემდეგი დოკუმენტები: 

1. სათანადოდ შევსებული სავიზო განაცხადის ფორმა; 

2. მოქმედი პასპორტი ან სამგზავრო დოკუმენტი (დედანი და ერთი ასლი), რომელიც 

ძალაში უნდა იყოს იტალიიდან დაბრუნების თარიღიდან სულ მცირე სამი თვის 

განმავლობაში და უნდა შეიცავდეს სულ მცირე ორ ცარიელ გვერდს; 

3. საქართველოში საცხოვრებელი ადგილის დამადასტურებელი დოკუმენტი და 

საქართველოს მოქმედი ბინადრობის ნებართვა (დედანი და ერთი ასლი). ბინადრობის 

ნებართვა ძალაში უნდა იყოს იტალიიდან დაბრუნების თარიღიდან სულ მცირე სამი 

თვის განმავლობაში; 

4. ერთი ფოტოსურათი, რომელიც შეესაბამება ICAO-ს სტანდარტებს და გადაღებულია 

ბოლო ექვსი თვის განმავლობაში; 

5. დაბრკოლების არარსებობის დამადასტურებელი ცნობა, გაცემული იტალიის 

კომპეტენტური ადმინისტრაციული ორგანოს მიერ, იმ შემთხვევებში, როდესაც 

საქმიანობის განსახორციელებლად საჭიროა ნებართვა, ლიცენზია, საქმიანობის 

რეგისტრაცია ან კონკრეტულ რეესტრში თუ პროფესიულ პალატაში გაწევრიანება. ცნობა 

გაცემული უნდა იყოს განაცხადის წარდგენამდე არაუმეტეს სამი თვით ადრე; 

6. ცნობა საქმიანობის განსახორციელებლად საჭირო ფინანსური რესურსების 

საორიენტაციო პარამეტრების შესახებ. იგი საჭიროა იმ შემთხვევაშიც, როდესაც 

საქმიანობა არ მოითხოვს ნებართვას ან ლიცენზიას. ცნობას გასცემს იმ ადგილის 

კომპეტენტური სავაჭრო, სამრეწველო, ხელოსნობისა და სოფლის მეურნეობის პალატა 

(CCIAA), სადაც განხორციელდება თვითდასაქმების საქმიანობა, ან შესაბამისი 

პროფესიული ორგანიზაცია. 

ცნობაში მითითებული თანხა არ უნდა იყოს სოციალური შემწეობის ყოველთვიური 

ოდენობის წლიური კაპიტალიზაციის სამმაგ ოდენობაზე ნაკლები. შემოსავალი 

შეიძლება კანონიერად მიღებულად ჩაითვალოს იმ შემთხვევაშიც, თუ იგი მიღებულია 

საცხოვრებელი ქვეყნის ფარგლებს გარეთ, თუმცა ეს უნდა დასტურდებოდეს 

საცხოვრებელ ქვეყანაში გაცემული შესაბამისი დოკუმენტებით. ცნობა გაცემული უნდა 

იყოს განაცხადის წარდგენამდე არაუმეტეს სამი თვით ადრე; 

7. ნებართვა (Nulla Osta) იმ ადგილის კომპეტენტური პოლიციის საიმიგრაციო 

განყოფილებიდან (Questura), სადაც თვითდასაქმების საქმიანობა განხორციელდება. 

ნებართვა გაცემული უნდა იყოს განაცხადის წარდგენამდე არაუმეტეს სამი თვით ადრე; 

8. სათანადო საცხოვრებელი პირობების დამადასტურებელი დოკუმენტი; 

9. ოფიციალური წყაროებიდან მიღებული წლიური შემოსავლის დამადასტურებელი 

დოკუმენტი, რომლის ოდენობაც აღემატება ჯანდაცვის სისტემაში შენატანებისგან 

გათავისუფლებისთვის დადგენილ მინიმალურ ზღვარს; 

10. სამოგზაურო სამედიცინო დაზღვევა, რომელიც მოქმედებს ვიზის მოქმედების 

მთელი პერიოდის განმავლობაში და ითვალისწინებს მინიმუმ 30 000 ევროს ოდენობის 

დაფარვას გადაუდებელი ჰოსპიტალიზაციისა და რეპატრიაციის ხარჯებისთვის 

(მხოლოდ შენგენის ვიზების შემთხვევაში). 

კომპანიის წილის მფლობელებისა და ადმინისტრატორებისთვის, ან თვითდასაქმებით 

მომსახურების გაწევის ხელშეკრულების მფლობელებისთვის თვითდასაქმების მიზნით 

შესვლის ვიზა შეიძლება გაიცეს მხოლოდ იმ შემთხვევაში, თუ კომპანია, რომელშიც პირი 

იტალიაში საქმიანობას განახორციელებს, ქვეყანაში აქტიურად ფუნქციონირებს სულ 

მცირე სამი წლის განმავლობაში. ეს გარემოება უნდა დასტურდებოდეს კომპანიის 

სავაჭრო-სამეწარმეო რეესტრის შესაბამისი პალატის მიერ გაცემული ცნობით. 

შესაბამისი კანონმდებლობით დადგენილი მოთხოვნების შემოწმების მიზნით, 

ევროკავშირის არაწევრი ქვეყნის მოქალაქე დასაქმებულმა უნდა დაადასტუროს, რომ 

აქვს სათანადო საცხოვრებელი პირობები და კანონიერად მიღებული წყაროებიდან 

მიღებული წლიური შემოსავალი, რომელიც აღემატება ჯანდაცვის სისტემაში 

შენატანებისგან გათავისუფლებისთვის დადგენილ მინიმალურ ზღვარს. ამის ნაცვლად, 

შეიძლება წარმოდგენილი იყოს შესაბამისი გარანტია იტალიური ან უცხოური 

ორგანიზაციებისგან ან იტალიაში კანონიერად მცხოვრები მოქალაქეებისგან. 

თვითდასაქმებულ პირებს არ ექნებათ უფლება, საქმიანობა განახორციელონ იმ 

კლიენტის გარდა სხვა კლიენტებისთვის, რომლის საფუძველზეც გაიცა ვიზა. ასევე, მათ 

არ შეეძლებათ ბინადრობის ნებართვის სხვა მიზნით გადაკეთება. 

შენიშვნა: ზემოთ ჩამოთვლილი დოკუმენტების სია განმცხადებლებისთვის ზოგად 

სახელმძღვანელოს წარმოადგენს. საკონსულო სამსახური იტოვებს უფლებას, 

კონკრეტული საქმის გარემოებებიდან გამომდინარე ჩაატაროს დამატებითი შემოწმებები 

და საჭიროების შემთხვევაში მოითხოვოს დამატებითი დოკუმენტაცია. 

მნიშვნელოვანი შეტყობინება: 

ყველა დოკუმენტი წარმოდგენილი უნდა იყოს ინგლისურ ან იტალიურ ენაზე 

ნათარგმნი სახით. 



ზემოთ მოცემული ინფორმაცია შესაძლოა შეიცვალოს წინასწარი შეტყობინების გარეშე. 

ასეთი ცვლილებების შედეგებზე პასუხისმგებლობა არ ეკისრება საკონსულო 

ადმინისტრაციას. 

საკონსულო ადმინისტრაციას აქვს სრული უფლებამოსილება, შეაფასოს წარმოდგენილი 

დოკუმენტები და, საჭიროების შემთხვევაში, მოითხოვოს დამატებითი დოკუმენტაცია 

უკვე წარდგენილი დოკუმენტების გარდა. 

ამასთანავე, განმცხადებელს ეცნობება, რომ ყველა მოთხოვნილი დოკუმენტის წარდგენა 

არ იძლევა ვიზის გაცემის გარანტიას. 

 


